
 
 

1 

 

 
 

LiteratUral 

 

  

 



 
 

2 

 

 

LiteratUral 

 
 

Redigit 
 
 

János Pusztay 
 
 
  

 



 
 

3 

 

Сиöма финн-угор гижысьяслöн 13 конгресслы. 

 
ФИНН-УГОР 

ЛИТЕРАТУРАЯСЫСЬ 

12 МЕДСЯ МИЧА КЫВБУР 

 

 

 

 

 

 

 

 

 

 

 

 

 

 
Nemzetek Háza – Collegium Fenno-Ugricum 

Badacsonytördemic 

2015 

 



 
 

4 

 

HU ISSN 2061-182X 

ISBN 978-963-9876-91-0 

 

 

                                                                    Nemzetek Háza– CFU 

 

 

 

 
© Pusztay János 

© NH – Collegium Fenno-Ugricum 
 
 

OOK-Press Kft. 
Veszprém 

 
 

 

http://www.google.hu/url?sa=i&rct=j&q=&esrc=s&source=images&cd=&cad=rja&uact=8&ved=0CAcQjRw&url=http://www.ex-bb.hu/&ei=1XAyVeHcF4jdPZmQgcgN&bvm=bv.91071109,d.bGQ&psig=AFQjCNEnNNtTMmu9m9M3igDMa2-01DrxTg&ust=1429455428238542


 
 

5 

 

 

ЮРИНДАЛЫСЬ 

 

Венгр кывбуръяс       9 

 

Даниэл Бержени (BERZSENYI DÁNIEL): 

Тöв пуксьöм      11 

Михай Вöрöшмарти (VÖRÖSMARTY MIHÁLY): 

 Пöрысь чиган     13 

Янош Арань (ARANY JÁNOS): 

Сондилöн пажъяс    16 

Шандор Петöфи (PETŐFI SÁNDOR): 

Сентябр помын    19 

Эндре Ади (ADY ENDRE): 

Войын рöдтысь вöв додь   20 

Михай Бабич (BABITS MIHÁLY): 

Рытъя юалöм     21 

Дежö Костолани (KOSZTOLÁNYI DEZSŐ): 

Асъя кодалöм     23 

Аттила Йожеф (JÓZSEF ATTILA): Мöвпалöм  28 

Миклош Радноти (RADNÓTI MIKLÓS): 

Гöтырлы письмö    32 

Шандор Вöреш (WEÖRES SÁNDOR): 

Арся вальс     34 

Янош Пилински (PILINSZKY JÁNOS): 

Апокриф     35 

Ласло Надь (NAGY LÁSZLÓ): 

Кодi вуджöдас муслунöс   39 

 

Коми кывбуръяс      41 

 

Иван Куратов: Коми кыв    43 

Виктор Савин (Нёбдiнса Виттор): 

Сьöлöм сьылöм      44 

 



 
 

6 

 

Вениамин Чисталев (Тима Вень): 

(Сьöлöмöй бöрдö и сьылö)   46 

Серафим Попов: 

(Зарни паськöмöн пасьтасис вöр)  47 

Владимир Тимин: (Тайö аньыс, кодi муса)  48 

Александра Мишарина: 

(Сувтны эськö пелысьöн)    49 

Галина Бутырева: Олöмлы     50 

Михаил Елькин: (Лолöс сотан тайö бисьыс) 51 

Александр Лужиков: 

(Кöть и ачым муна пемыд вöрöд)  52 

Нина Обрезкова: (Коркö локтан гортад)   53 

Анжелика Елфимова: (Тэ локтiн войнас)  54 

Алена Ельцова: (Ме асывсяньыс)    55 

 

Мари кывбуръяс     57 

 

Сергей Чавайн: Джуджыд тупу   59 

Яныш Ялкайн: Юсь      60 

Миклай Казаков: 

(«Колипкайлöн дзользьöм…»)    61 

Семен Вишневский: Бур асыв!   62 

Вера Бояринова: Тэныд    64 

Геннадий Матюковский: Суоми муöй    65 

Валентин Колумб: Гусли вылын ворсысь ныв 67 

Семен Николаев: Кодi сiйö черемис?    69 

Анатолий Тимиркаев: 

XXI нэм йылысь мöвпалiг   70 

Альбертина Иванова: Муöдзыс копырöн  72 

Геннадий Сабанцев: 

(Челядьдырыд югыдöн век кольö)  73 

Зоя Дудина: Батраклöн сьылан    75 

 

  



 
 

7 

 

Удмурт кывбуръяс      77 

 

Куӟебай Герд: Кельыдлöз чышъян    79 

Ашальчи Оки: (Лолöй кö менам)   80 

Ф. Васильев: (Ог радейт тшытшӧдӧм…)   81 

Ф. Васильев: (Нывбабалы сэтшöм…)  82 

Николай Байтеряков: Эзысь пыж    83 

Владимир Романов: Айӧ    84 

Михаил Федотов: (Тырмас меным…)    85 

Алла Кузнецова: (Ме сюрс пӧв кувлывлі…)   86 

Алла Кузнецова: (Кӧбыла ме…)   88 

Людмила Кутянова: Вöчи чунькытш    90 

Александр Белоногов: Туй вожъяс   91 

Михаил Петров: Югыдлöз конверт   92 

 

Эст кывбуръяс      93 

 

Лидия Койдула (LYDIA KOIDULA): 

Менам Эстония – менам муслун  95 

Юхан Лиив (JUHAN LIIV): 

Зэв дыр на пемыд лоö тэнад муыд   96 

Анна Хаава (ANNA HAAVA): 

Ми – войвыв челядь    97 

Эрнст Энно (ERNST ENNO): 

Гортысь гажтöмтчöм     98 

Густав Суитс (GUSTAV SUITS): Аслам дi  99 

Марие Ундер (MARIE UNDER): Экстаз           100 

Бетти Алвер (BETTI ALVER): Кодзула час      101 

Карл Ристикиви (KARL RISTIKIVI): 

(Аркадия туй вылын..)               103 

Керсти Мерилаас (KERSTI MERILAAS): 

Кытш да крест              104 

Хандо Руннэль (HANDO RUNNEL): 

Талун ме гижа кывбуръяс             106 

 



 
 

8 

 

Паул-Ээрик Руммо (PAUL-EERIK RUMMO): 

Ми кутчысям öтлаын              107 

Дорис Карева (DORIS KAREVA): 

(Помтöм олöм сувтас)             109 
 
 
 

 
 

  

 



 
 

9 

 

 
 

 

 

ВЕНГР КЫВБУРЪЯС 
 
 

Лöсьöдiс: 

 

БАЛАЖ ФЮЗФА (FŰZFA BALÁZS) 
  

 



 
 

10 

 

 

  

 



 
 

11 

 

 

Даниэл Бержени (Berzsenyi Dániel) (1776-

1836) 

 

 

ТÖВ ПУКСЬÖМ 

 

Лопыртчöма расным. Нярмöма кышöдыс. 

Сöмын öти зарни кор шпоракылö на. 

Абу нин лэжнöгйыв дзоридза лабиринтыс. 

Сылöн чöскыд рунас оз нин öвтышты Зефир. 

 

Раммöма вöр-валöн мыла шылöдыс. Чöв-лöнь. 

Весиг гулюяс оз кургыны. Пырзьöма баддьöн 

ёльлöн рöмпöштаныс, чöскыд турунаинъясыс 

быттьö абу и вöвлöмны. 

 

Виноградниклысь мыгöрсö шымыртöма рöмыд. 

Весиг öти гöрддзым оз нюмъёвт чимгöрд  

    чальяс костас. 

Ставыс гöгöрбок усьöма арся шогö. 

Быттьö висьö кулан висьöмöн. 

 

О, кадыс, кадыс! Збыль кö бордъяса, сэтшöм  

    öдйö лэбö! 

И став енув олöмыс быттьö жбыракылö  

    бордъяс костас. 

тыдалö, ставыс таладорас – здук кежлö. 

И жебиник гöндор турун моз бöр чискö-

бырö. 

 

Юркытшам быттьö ловъяöсь на тувсовъя  

     гаръясыс. 

А тулысöй нин кольö менö, мунö: öдва ме  

     матöдлi  

тырпъяс дорам тувсовъя дзоридзъяссö, 

öдва удитi апыштны налысь  чöскыд русö. 

 

Менам кадыс мунö и бöрсö нин, тыдалö, некор 

 оз лок. 

И некор оз ло мöд сэтшöм жö кад. 

И некор нин менö оз кимöститны 

Лоллилöн сьöд сэтöр кодь синъясыс. 

 

 Комиöдiс Галина Бутырева 

  



 
 

13 

 

 

Михай Вöрöшмарти (Vörösmarty Mihály) 

(1800-1855) 

 

 

ПÖРЫСЬ ЧИГАН 

 

Ворс, чиганöй, тэ юин ворсан донсö, 

И кокнад прöстö оласьны эн лысьт; 

Нянь да ва вылын нö кутшöм олöм, 

Джуджыд кубокас вай винасö тэ кисьт. 

Мувыв олöмыс пыр татшöми и вöлi, 

Коркö кынмывлiс, а коркö биын олiс; 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Мед вирыд тэнад вабергачöн пуö, 

А вежöрыд мед дзöрö тэнад юрад, 

Кузь бöжа кодзулöн мед öзйö тэнад синмыд, 

Да скрипкаыд мед ярскöбджыка юргö, 

Да шер дорысь мед чорыдджык на шыыс, 

Мый кöдзлiс мортыс, ставыс кулi-кынмис.  

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Тэ гора гымлысь сьыланкывсö велöд, 

Кыдз горзö сiйö, бöрдö, öвтö биöн, 

Став вужнас нетшкö пуяс, пыжъяс жуглö, 

Да пöдтö  олöм, мувывсасö вийö. 

Став мирыс талун войнаö тай пöрöм, 

Да Вежа му вылын Господьлöн гортйыс дзöрö. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Код татшöм пыдiсяньыс лолыштнысö кужис, 

Мый омлялö да горзö пессьысь ортöн, 

Код енэж кузя татшöм гора ковгö, 

Мый горзö, быттьö адын изан бордъяс, 

Лёк нога олысь, йöймöм лолыс, жуглöм сьöлöм, 

Паззьöм войска али повтöм лача вöлöм? 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

И быттьö бара пустыняын кылö 

Збыль смелмöм мортлöн курыд, сьöкыд сёрни, 

Вок виысь мортлöн бедьлöн муö усьöм 

Да бать-мам гуяс вылын челядь сёрни, 

Да грифлöн бордъяс кылö кöнкö войас, 

Да Прометейлöн нэмöвöйся дойыс. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

И тайö муыс, коньöр синтöм кодзув, 

Мед бергалö да гартчö курыд сокас, 

Мед пессьысь бушков сiйöс весалас да мыськас 

Став няйтсьыс, грекъяссьыс да лёксьыс, 

Мед воас татчö бара Нойлöн кочыс, 

Öд сiйö выльысь мирсö тайöс вöчас. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Вай ворс, эн, эн на, – скрипкатö вай пуктыв, 

Муюгыдас öд празьникыс на лоö, 

А сэсся, кодыр лёкыс ачыс мудзас, 

И зыкыс ачыс тышас виртöм лоö, 

Тэ сэки ворс, да ёна-ёна кыпыд шыöн, 

Мед Енъяс радласны, кор ворсöм найö кылас. 

Тэ сэки бара скрипка вылад ворслы, 

Мед кымöс вылад чукыръясыд вошас, 

Мед сьöлöм радлун винаöн сэк тырас, 

Ворс, чиганöй, и тöждъястö эн корав. 

 

Комиöдiс Нина Обрезкова 

Янош Арань (Arany János) (1817-1882) 

 

 

СОНДИЛÖН ПАЖЪЯС 

 

Пасьвартöм Дрегельлысь олöм он веж, 

Сы вылын шондiыс, тыш вöлi ыджыд; 

Паныдöн сулалö югыд веж креж, 

Вылiас дöлалö войсколöн шыыс. 

 

Лютняяс киясын, сэнi кык зон, 

Шыыслöн дiн дорас тыдалö перна. 

Кыр улас, увтасас гажыс зэв ён, 

Пасйö Али танi вöрöгöс вермöм. 

 

«Сонди кык сьылысьысь мыйла оз лок? 

Енэжвыв розаяс, бюлбюллöн гöлöс? 

Сьыланысь кыасны тан мед венок, 

Морöс выв кытшö мед лöсялан вöлi!» 

 

«Кыр йылас вежалысь чуркыс нин кос, 

Гяур пашалöн сэн дöрапас шыыс: 

Пидзöсчань лютняя сэнi вöсь гоз,  

Ворсöны, ворсöны, нор налöн шыыс». 

 

…Сиктса поп Мартон сэн весьшöр эз ов, 

Ыстiс Али сiйöс ыдждалан кывйöн: 

Жалитышт, Сонди, тэ ассьыд том лов! 

Некод оз коль тайö кыр йылас ловйöн. 

 

«Мича том зонъясöй! кырйыс нин куш, 

Дöрапас шы дорас нинöмла сьывны: 

Лэччамöй мекöд, сэн радлунлöн вуж, 

Улiас виччысьö маалöм кывъяс» - 

Висьтав вай, Мартон, тэ со кутшöм кыв: 

Мылыштöм тiянсянь Сонди оз виччысь, 

Исуслöн киясын мылыштан кыв: 

Куш сöмын сысянь ме мездсö и вичча. 

 

«Пальмаяс, инжир, щербет, уна фрукт, 

Мый сöмын вына султанлöн оз быдмы. 

Сёяныс чöскыд, и мавтчанлöн дук… 

Праздник Алилöн, и вермöмыс лыдмö!» 

 

Ковгö мед пушка! мед сöрö Али, 

Бомбаяс сяргöны, лэбö граната; 

Мутиыс стенъяссö кисьтö мед, би: 

Дрегель нин дзикöдзыс воöма матö. 

 

«Зонъясöй! шондiыс пуксис нин тан, 

Тöв увгö вöрас, - сэн тöлысьысь петö, 

Шондiлöн пельпомъяс вылын кафтан: 

Танi жö кöдзыд вой ловъястö летö!» 

 

Замокса зарниöн эрд вылыс тыр, 

Донасьыс-донатор бипурын сотчö; 

Вöвъяслöн гöрдлöмыс жугыльöн тыр: 

Морöсас пуртъяслöн пырöмыс тöдчö. 

 

«Сэсся öд тадз вöлi! уси герой! 

Шыöн Али сэсся гуалiс сiйöс; 

Шойччö тан кыр йылас, - öнi нин вой -; 

Сы пыдди Алилы талун вай сьылöй!» 

 

Кык сьылысь сылöн, кык бать-мамтöм зон: 

Пасьтöдны мичаа наясöс тшöктiс: 

Эз кöсйи, мед найö – шоглуныд ён – 

Водiсны омöлик паськöмöн бокас!  

«Ыстiс Али дорö… Шань сiйö, бур; 

Нывсяма чужöм сэн шондi оз сотав; 

Узянныд шатёрас, видзанныд юр: 

Пиянöй, сы кындзи некод оз отсав!» 

 

Сюрс паныд öтнас! и тышкасис кыдз! 

Кöлöкöл бувгöмын тыш сылöн кылiс: 

Войскоыс сылöн эз тöдлы тай мыдз, 

Бöк вылас дзирдалiс-югъялiс шыыс. 

 

«Быттьö Рустем вöлi! тышкасис кыдз, 

Пушкалöн лыйöмысь пидзöсыс потi! 

Аддзылi тышсö ме!... Тырмас вай, сiдз: 

Скöрмас Али сэсся ёна нин татысь». 

 

Усины ставыс! И тшöтш басурман, 

Изъясöн кыр йывсянь усины увлань: 

Гöрд вирöн кисьталöм креж вылын, тан 

Повтöма öтнасöн виччысис кулöм. 

 

«Воас-ö пом талы? помассяс кор 

Лёкиник гяурлы ошкана сьылöм? 

Эскытöм кычанъяс! Виччысьö ньöр 

Виччысьö тiянöс тюрьма Алилöн». 

 

Мед сы вылö витысьыс синтöммас пыр, 

Юр кералысь киясыс öдйö мед косьмас; 

Эн жö вай, Енмöй тэ видз сiйöс дыр, 

Код сылысь том да бур олöмсö босьтiс! 

 

Комиöдiс Нина Обрезкова 

Шандор Петöфи (Petőfi Sándor) (1823-1849) 

 

 

СЕНТЯБР ПОМЫН 

 

Сад йöрын на дзордзалöм виччысьö дзоридз, 

И öшиньув топольыс пашкыр на, веж на, 

Но аддзан, кыдз тöлыс нин кöдзыдöн дорö? 

И кыр йывсö вевттьöма лымъя нин эшкын. 

Мед сьöлöмын менам жар гожöм на гора, 

И дзордзалö тувсовъя рöмъясöн сьöлöм, 

Но менсьым сьöд юрöс нин едждöдö дзорыс, 

И лунысь-лун ёнджыка пужъялö, вöлöм. 

 

И дзоридзыс нярмö, и олöмыс лэбö… 

Вай пуксьы жö, донаöй, пидзöс выв меным! 

Кöть талун на морöсöй юрыдлы лэбув, 

Он-ö кут аски нин бöрдöдны менö? 

Висьтав вай, водзджык кö кула ме тэысь, 

Бöрдiгтыр тупкан-ö менсьым тэ синмöс? 

Лоö-ö выль муслун вынаджык меысь, 

Вунöдан сы ради менсьым тэ нимöс? 

 

Дöвалысь чышъянсö чöвтан кö коркö, 

Крест вылам сiйöс тэ флаг пыдди öшöд, 

Ме вой шöрын петала пемыдысь кортöг, 

Босьта, и бöр мöдар югыдö воша. 

Синваöс чышкавны чышъянтö восьта 

Нывбаба вöсна, код вунöдiс менö. 

Сьöлöм дой кöртавны чышъянтö босьта 

Сылысь, код öнi на радейтö тэнö. 

 

Комиöдiс Нина Обрезкова 

Эндре Ади (Ady Endre) (1877-1919) 

 

 

ВОЙЫН РÖДТЫСЬ ВÖВ ДОДЬ  

 

Кутшöм Тöлысь талун жеб, 

Кутшöм войыс лöнь да шуштöм,  

Меным тшöтш жö вывтi шуштöм, 

Кутшöм Тöлысь талун жеб. 

 

Ставыс киссис, ставыс тор, 

Биыс кöнсюрö куш öзйö,  

Муслун торпыригъяс вöзйö, 

Ставыс киссис, ставыс тор. 

 

Рöдтö орччöн вöла додь, 

Бöрвывтiыс быттьö ойзöм, 

Джынйыс лöнь, мöд джынйыс горзöм, 

Рöдтö орччöн вöла додь.  

 

Комиöдiс Нина Обрезкова 

Михай Бабич (Babits Mihály) (1883-1941) 

 

 

РЫТЪЯ ЮАЛÖМ 

 

Кодыр рытсö быттьö небыд эшкын, 

сьöдов, вольыд, бархат сяма эшкын, 

вольсалö тан ыджыд пестунича, 

медым вевттьыны да кага-мусö видзны, 

сэтшöм мелiа да сэтшöм лöня вевттьö, 

öти турун сi оз сьöктöд сiйö вевтыс, 

дзоридзьяслöн сыръясыс оз киссьы, 

кокни бобув бордъяс вывсьыс мичсö, 

öшкамöшка рöма бобув мичсö 

медся донатор моз кутö-видзö, 

тадзи шойччö ставыс эшкын улас, 

небыд бархат сяма эшкын улас: 

тайö кадыс кытчö кöть оз сулы, 

верман гортад пöжны небыд улöс, 

верман кафеын тэ пызан сайын, 

видзöдны, кыдз газыс öзйö-ваймö; 

верман понйыдкöд тэ ылысь-ылысь 

коръяс пöвстысь корсьны дышмöм тöлысь; 

гашкö, бусöн тырöм туйяс вылöд 

ньöжйöникöн рöдтö тэнад вöлыд; 

либö юр вежöртö бергöдлö нин бара 

поезд либö саридз шöрса караб; 

кодыр йöзын, тöдтöм карын шöйтан, 

другысь аслыд тöдса дышад вöйтчыв, 

видзöд, кыдзи кысьö улич прöшви, 

ылi бияс вылö, кодъяс оз тай вошны; 

либö Риваын, код шусьö юдор карöн, 

кöнi биöн сотчö опал рöмпöштаныс, 

важсö казьтылiгöн другысь бöрддзы, 

юмов дойсö сьöлöмыдлысь гöрддзы, 

казьтыв ёна важöн кольöм нэмсö,  

кодлöн чусыд вуджöр öнi абу эм ли, 

век жö паметяд тай öзйö югыд биöн, 

тайö кольöмаыс – озырлун и виян: 

тайö казьтылöмсьыс мудзöм юртö 

лэдзан мулань, он нин виччысь буртор: 

но и шойччигöн да мичаинö волiг, 

полысь юрад öти мöвп и олö: 

мыйла колö тайö помтöм мичыс? 

юрад сöмын öти мöвп и видзан: 

мыйла ваыс, мыйла озыр мрамор? 

мыйла рытыс, мыйла эшкынаныс? 

мыйла мылькъяс, мыйла коръяс колö, 

саридз, кытчö кöйдыс оз и волы? 

мыйла ваыс ойдлö, сэсся чинö, 

да и кымöръясыс – Данаида нывъяс, 

шондi, яра сотчысь сизиф изйыс? 

казьтылöмсö мыйла колö видзны? 

мыйла бияс, мыйла кольквиж тöлысь? 

мыйла помасьлытöм кадыс колö? 

турун сi вай видлöг пыдди босьтам: 

мыйла быдмö, бöрыннас кö косьмö? 

мыйла косьмö, сэсся бара босьтчö? 

  

Комиöдiс Нина Обрезкова 

Дежö Костолани (Kosztolányi Dezső) (1885-

1936) 

 

 

АСЪЯ КОДАЛÖМ 

 

Эськö висьталi тэныд. Абу кö дышыд. 

Колян войнас – куимын – коли ме 

уджöс. 

Весиг водi. Но юрам и öнi 

точкис, тотшкöдiс, клёнöдiс ёна, 

аслам вольпасьын дыр на ме песси, 

унмöй эз лок. 

Кори сiйöс, сiдз и тадзи, ог тöд кыдзи, 

узян лекарствояс юи, сёöдз лыдди. 

Мый ме гижи, öнi видзöдчыны петiс. 

Нетшкис сьöлöмöс нелямын сигаретыс. 

Мöдтор тшöтш жö. Кофе. Ставыс. 

Чеччи, ог ме шогсьы быдтор вöсна, 

öтар-мöдарö ме ветла дöрöм кежысь, 

гöгöр узьö менам котыр ставнас, 

вомдоръясас вöтыс юмав маöн, 

шöйта, быттьö коддзöм курыд ваöн, 

да видзöда öшиньö. 

 

Энлы, кыдзи висьтавнысö тэныд? 

Тэныд тöдса керка менам, 

помнитан кö 

узьланiнöс, сiдзкö, тöдан, 

кутшöм коньöр, куш да овтöм 

тайö кадас тасянь кажитчö Логоди улич, 

кöнi ола. 

Öшинь пырыс аддза йöзыслысь ме олöм, 

йöзыс водöмаöсь, ставлы узьны колö, 

ставыс куйлö 

да синъяс бергöдлöмöн 

дзоргö дзирыд пöрйöг вежöр руас, 

вирыс тырмытöмла вежöр слабмöм 

налöн лои. 

Орччöн накöд кöмныс, кöлуй, 

томан сайын найö жыръяс, быттьö кудйын, 

кодöс мичмöдöны луннас, код кыдз кужö, 

сöмын – верма шуны – видзöдны кö бура, 

быд патера ыджыд клетка вылö мунö. 

Будильник кöнкö лöняс тiчкö-точкö, 

то öдва мунö, то другысь гора босьтчö 

да пеляс узьысьлы 

зэв гора горзö: «чеччы». 

И керка узьö, сöмын шкоргö-нистö, 

кыдз сэсся коркö сё во мысти, 

кор киссяс, петшöр-йöннас гартас, 

и некод сэки оз нин артав 

тан керка вöлi либö скöтлöн карта. 

 

Но вылын, ёртöй, тöждъяс тöдтöм енэж, 

зэв сöстöм, мича, быттьö ачыс енмыс, 

чуть тiралыштö, крепыд, тöдса, вернöй. 

Енэжтасыс, 

дзик сэтшöм, кыдзи важöн кольöм асыв, 

кыдз мамлöн эшкын лöзöн мавтöм пасыс, 

кыдз менам тетрадь вылö ваплöн  киссьöм 

пасыс, 

и кодзувъяслöн 

лöня дзирдалöны дзирыд ловъяс 

шоныд арся 

кöдзыд пöра водзса вояс, 

зэв ылын, найö вой и лунын 

видзöдiсны Ганнибаллысь мунöм, 

öнi кыйöдöны менö, кор ме эстöн, 

öшинь дорын ола, Будапештын. 

 

Ог тöд, мыйкö сэки мекöд лои, 

мен кажитчис, мый шпоракылö бордъяс, 

и мелань локтö сiйö, кодöс гуалi нин 

важöн, челядьдырöй. 

 

Сэтшöм дыр ме 

дзорги енэжтаслöн востымасьöм вылö, 

мый асыввылын гöрдов кыа садьмис,  

и кодзувъяслöн дзирдалöмыс чинiс, 

и ылын-ылын, кöнкö вылын 

öзйис ыджыд югыд кылыс, 

и енэж öдзöсъясыс воссис, 

и бияс öзъялiсны гöгöр, 

мыйкö дрöгмунi, 

и вылыс гöсьтъяс разöдчыны кутiсны, 

асывводза вуджöръяс костö 

заводитiс мунны войся балыс, 

öдзöсводзыс быттьö кывтiс югыд югыдын, 

кильчö вылас коллис гöсьтъяссö кöзяин, 

нималана öксай, енэжвывса морт, 

бальнöй жырлöн месай, 

и мунöм-вöрöм, тiльгунъяслöн тильгöм, 

и аньясыслöн лöня шöпкöм, 

кыдз овлö баллöн помасигас, 

и вöлаясöс корöны нин мунны. 

 

Прöшви вуаль 

тыдалiс, быттьö 

ылi пемыдын 

сiйö бриллиантъясöн дзирдалiг лэччис, 

кыдз лöзалысь 

дона паськöм, 

кодöс пасьталö озыр мича нывбаба, 

и сы вылын донаиз, 

кодi югзьöдö тайö чöвлунсö, 

кельыд енэжлысь вöвлытöм лöзсö, 

а, колöк, идöг, кодi кокньыда 

дзирдалысь баснас 

мичмöдö юрсисö, 

и вöтысь на кокниа 

лайкъялысь 

кокньыдик доддьö 

пуксьö 

и лэбö водзö нюмъялiгтыр, 

вöвъяс лэбöны 

йöвввыв биöн ыпъялысь дзодзöг туйлань, 

зарни конфетти зэр улын уна сё вöла, 

подковъясыс дзирдалöны. 

 

Вомöс восьтöмöн ме сулалi, 

да шудлунöйла горöдчывлi, 

енэжас бал, быд рыт бал, 

и ме гöгöрвои тайö  

ыджыд гусяторсö:  

енэжса феяяс асывводзнас локтöны гортаныс 

помасьлытöмлöн югзьöдöм кытшъястi. 

 

Югдытöдз  

ме сулалi и видзöдi. 

И друг шуи: а мый тэ корсин 

тайö му вылас, кутшöм вöвлытöмторъяс, 

кутшöм нывбабаяс киö тэ веськалiн, 

кутшöм гижöд тэныд колöджык вöлi, 

мый та мында во коли, та мында кöдзыд тöв 

да сы мында тöлктöм вой, 

а тэ сöмын öнi аддзин тайö рытсö? 

 

Ветымын, 

о, ветымын во – сьöлöмöй пессьö – 

и кулöмаыс менам танi-сэнi век унджык – 

ветымын во нин югъялöны ме вылын 

тайö ловъя яръюгыд енэжса суседъясыс, 

кодъяс аддзöны, кыдз синваöс ме чышкала. 

Висьтала веськыда, улöдз, 

муöдз копыртчы ме и аттьöалi ставсьыс. 

 

Кывзы, ог тöд ме, мыйö эскыны, 

но тöда, татысь ковмас мунны, 

и сьöлöмöс восьтöмöн 

ме сьывны кутi енэжыслы, 

сылы, код йылысь некод оз тöд, кöнi сiйö, 

сылы, кодöс ог аддзыв ни öнi, ни бöрас. 

И збыльысь, кор менам вир-яйöй лёкмö нин, 

ме кыла, менам ёртöй, мый нинöм абуын, 

ловъяс да му ёкмыльяс косттi ме шöйтi, 

и век жö ыджыд тöдтöм Ен дорын 

ме сöмын гöсьтöн вöлi.  

 

Комиöдiс Нина Обрезкова 

Аттила Йожеф (József Attila) (1905-1937) 

 

 

МÖВПАЛÖМ 

 

1 

 

Лэдзö енэжыс му дорсьыс 

ассьыс югыд сöстöм кыа, 

лунся югыдiнас корсьö 

гут-гаг, челядь сылысь кывъяс; 

öвтö сöстöм сöдзыс вывсянь, 

руыс быттьö оз и торъяв! 

Войнас пуксисны пу вылö 

бобув кодьöсь ичöт коръяс. 

 

2 

 

Лöзöн, гöрдöн, вижöн мавтöм 

аддзи серпасъяс ме вöтнам, 

кылi, танi ставыс артöн – 

öти бус эз вöв тан тöдтöм. 

Öнi войыс менö вöтö, 

ставыс танi зумыд арта. 

Луннас меын тöлысь öтнас, 

вой – а менö шондi гартö. 

 

3 

 

Ачым кос ме, сёя сöмын 

нянь, да тайö горш да корысь 

ловъяс костас корся öнi 

мыйкö збыльджык квадрат дорысь. 

Жаритöм эз вöв вом дорын, 

менам сьöлöм кага сяма – 

керкаын и керка дорын 

öтпыр оз кут шырсö каньыс. 

 

4 

 

Быттьö поткöдлöм нин пескыс, 

куйлö ёрт выв ёртöн мирыс, 

личкö, кутö, босьтö, песö, 

öтисö мöд торйыс йирö, 

öта-мöдсьыс вылын юра. 

Абутöмсьыс лоö кустыс, 

а мый лоö, сiйö дзоридз, 

эмыс торпыригö киссьö. 

 

5  

 

Тöвар станцияын олiг 

пулöн вужъяс дорö водi, 

быттьö лöньлöн öтка олысь; 

юмов васöд турун вомын. 

Видзöдi ме видзысь вылö 

да вагонъяс вуджöр бöрся, 

кодi сэсся коркö чеччис 

лысваалöм из шом вылö. 

 

6 

 

Танi пытшкын сöмын пессьöм, 

ортсыас сэн талы помка. 

Тэнад дойыд – сотчысь мирыс, 

кылан аслад ловлысь помсö. 

Лолыд сотчö – вер тэ помтöг, 

мездман, кодыр ковмас бытьöн, 

тэчны керка аслыд овтöм, 

овмöдчас сэн выль кöзяин. 

 

7 

 

Тöрыт видзöдлi ме рытнас 

енэжтаслöн кытшыс вылö – 

дзирдалана сунисъясысь 

кыис канпас кысян станыс 

талун видзöдлi ме бара 

аслам руа вöтъяс пырыс 

аддзи, канпаслöн мый подыс 

öтторъя пыр орö-орö. 

 

8 

 

Лöньыс кывзiс – сэсся кучкис. 

Верман томлунтö тэ корсьны; 

вазьöм цемент стенъяс костын 

верман корсьны аслыд лöньлун – 

чайтi ме. И сöмын сувтi, 

кодзувъяс, Сизима кодзув 

дзирдыштiсны быттьö клетка 

менам дзескыдiн вевт вылын. 

 

9 

 

Кылi ме, кыдз бöрдö кöртыс. 

кылi, кыдзи зэрыс ваксьö. 

Аддзи, кыдзи важыс потi, 

абутöм куш вунны вермас; 

сöмын радейтны ме кужа, 

аслам сьöкыд олöм дырйи -  

мыйла сiдзкö дасьтны сыысь 

вермöм – асьтö кылöм-аддзöм! 

10 

 

Мортыс версттьö, кодыр сiйö 

оз нин помнит батьсö, мамсö, 

кодi тöдö – олöм сетсьö 

сöмын кулöмыскöд öттшöтш, 

вермö сетны сiйöс ковтöг 

любöй кадö – сiйöн видзö, 

кодi аслыс, да и йöзлы 

абу ен ни, абу поп ни. 

 

11 

 

Аддзылi нин коркö шудсö, 

небыд, югыд, ён да ыджыд. 

Керка йöрлöн турун вылын 

паськыд нюма сiйö вöлi. 

Уси небыд, шоныд гöптö, 

мелань рукнитiс на сiйö – 

век на аддза, кыдзи ворсiс 

югыд сылöн гöнъяс вылас. 

 

12 

 

Ола кöрт туй дорын. Танi 

уна поезд, и ме аддза, 

кыдзи пемыдiнас лэбö 

уна-уна биа öшинь. 

Тадз жö лэбö пемыд вояс 

уна-уна югыд лунъяс, 

и ме ола купе-лунын, 

сулала да лöня ола. 

 

Комиöдiс Нина Обрезкова 

Миклош Радноти (Radnóti Miklós) (1909-

1944) 

 

 

ГÖТЫРЛЫ ПИСЬМÖ 

 

Пыдiын кывтöмöсь, чöв олысь миръяс, 

пельясын чуналiс, горöдi мирлы, 

некод эз вочавидз, некод эз кывлысь, 

войнаын пöдöма,  Сербия ылын  

и тэ кöнкö ылын. Куш вöтъясам гöлöс, - 

луннас тэ бара на ловзьöдан сьöлöм, - 

сулала лöня ме, гöгöрам жургö 

папертлöн кöдзыд да чатöра турун. 

 

Кор тэнö аддза ме, тöдны ог вермы, 

тэ, кодi збыль вöлi, вунны он вермы, 

югыд кодь мича да вуджöр кодь мича 

туйсö ме тэ дорö аддза кöть кыдзи, 

вуджöрöн гöгöр тэ, син водзын ворсан, 

тадзи тай ёна мудз вежöрыд ворсö; 

вöлiн тэ збыльвылын, лоин тай вöтöн, 

бара нин томлунлöн юкмöсö вöйтчи, 

 

юася тэнсьыд, тэ радейтан менö? 

томлунлöн кыр йылын аддза ме тэнö, 

лоан-ö гöтырöн, - кута ме лача 

и бара нин ас садьö воöмöн аддза, 

тöда, мый гöтыр нин. Гöтыр и муса, - 

сöмын тай ылын тэ! Куимысь кусан. 

Ар нин. И ар менö вунöдiс татчö? 

Паметьын ставсьыс на ярджыка сотчö; 

Вунöдi быдторйö эскана лунсö, 

бомбаяс юр весьтын жуöны лунтыр; 

сöмын на синъястö енэжсьыс корси, 

кымöръяс вевттисны, серпасыс сорсис, 

бомбаяс юр вылам. Ме век на ловъя, - 

мед ме и пленын. Но лачаыс ловъя, 

ставсö ме тöда, но тэ дорö воа; 

тэ йылысь мöвпъясöн песi ме лолöс, – 

 

став мувывса туйсö; и би пыткын олöм, 

и ковмас кö, усьласьысь би костын ола 

и мöдöн ме лоа, но тэ дорö кысся; 

ковмас кö, лоа ме пуяслöн кырсьöн, 

мужичöйлöн нэм быдсö сьöкыдын олöм, 

кор сöмын оружье да вынйöрыс колö, 

лöньöдö, быттьöкö кöдзыд ва гыöн: 

2х2 садь юрöн олöм ме кыла. 

 

Комиöдiс Нина Обрезкова 

Шандор Вöреш (Weöres Sándor) (1913-1989) 

 

АРСЯ ВАЛЬС 

 

Кöдзыд рыт вир-яйö мöрччö. 

Тiралö винатусь гöрддзым. 

Сьыланкыв ньылыштö вой тöв. 

Чомъясö дзебсьöны войтыр. 

Вичко саль ру пиö сюрис, 

Чусыда югнитлö юрыс. 

Зэр сора кымöрлöн вуджöр 

Ыбъяс да сад весьтöд вуджö. 

Гожöмлöн сьывсис нин войдöр, 

Шоныдiн корсьöны войтыр. 

Кöдздöдiс, рыт помыс мустöм, 

Йирмöгöн ойзöны кустъяс. 

Морт сьöлöм, код тэнö доръяс, 

Гожöмысь гожöм оз торъяв. 

Öткодь дзик, талун кöть войдöр, 

Казьтылöм сöдзöдчö войтöн. 

Вöрпусö биалö гöрдöн. 

Керкаын ичöт ныв бöрдö. 

Бобув кодь вомдорыд кытöн? 

Лöз-лöзöдз курччалiс рытыс. 

Мый вöлi — талун кöть войдöр — 

Казьтылöм разалiс войтöдз. 

Морт сьöлöм, код тэнö доръяс, 

Олöмыс гажöн оз торъяв. 

Тöвйыв куст коръяснас шаргö, 

Тiльгунöн чуксасьö аркöд. 

Ар сылы эзысьöн вештö. 

Рыт пöрысь олöм моз эштö. 

 

Комиöдiс Евгений Козлов 

Янош Пилински (Pilinszky János) (1921-1981) 

 

 

АПОКРИФ 

 

1 

 

Сы вöсна мый öтчыд Сiйö коляс ставсö. 

 

Сэки енэжлöн лöньыс да муыслöн, 

вийöм муыслöн лöньлуныс торъялас, 

торйöн понъяслöн чомъясын чöвлуныс. 

Лэбач кельöбъяс кытчöкö пышйöны.  

И ми шондiлысь петöмсö аддзылам, 

йöймöм синъяс кодь лöнь лоö шондiыс, 

кыйсьысь зверь кодь жö чöв лоö шондiыс. 

 

Но ме узьтöгыс колляла войясöс, 

оз тай узьсьы, кор ас мусьыд вöтлöны, 

песся пуяслöн скöрмöм коръяс моз, 

войся пу моз и ачым сёрнита: 

 

Тöдса тiянлы вояслöн восьлалöм, 

нярмöм му вывтi кадыслöн восьлалöм? 

Тöдса кулöмсö виччысьысь чукырыс, 

менсьым ёна мудз киясöс тöдмалiд? 

Кыдзи шуöны бать-мамтöм олöмсö? 

Колöк, тöданныд дойыслысь нимсö тi, 

кодi талялö нэмöвöй пемыдсö, 

чаштöм гыжъяснас, няръя кокъяснас? 

Войыс, кöдзыдыс, гуясыс тöдса-ö, 

вер моз кутлiнныд ассьыныд юрнытö, 

а тi сёйлiнныд кынмалöм воръясысь, 

сьöлöм потмöныс дойсö тöдлiнныд? 

Шондi петiс. И пуясыс ньöръяс моз 

скöрсьысь гöрдöдöм енэжас вуджöрöн. 

 

Петi туйö ме. Кулöмлы воча тай 

мортыд петалö некодлы кывлытöг. 

Сьöрысь босьтi ме сöмын вуджöрöс. 

Нöшта туй выв бедь. Верлысь паськöмсö. 

 

2 

 

Со мый вöсна ме велöдчи восьлавны! 

Тайö сёрмöм нин воськовъяс вöснаыс. 

 

Сэсся рыт лоö, вой аслас няйтъяснас 

кынмас яй вылам, куньса синъясöн 

водзö видзöда гöгöр вöрöмсö,  

дзоля пуяссö, налысь чальяссö, 

ичöт коръясын быдса вöр олö. 

Коркö важöн нин танi рай вöлi. 

Дойыс вежöрын бара ловъя нин: 

кыла сылысь ме джуджыд пуяссö! 

 

Гортö кöсйи ме, гортö воны нин, 

кыдзи Сiйö тай Библия небöгын. 

Со и горт йöрын менам вуджöрöй. 

Лöньыс мудзöма, пöрысь бать-мамöй. 

Мелань локтöны, менö корöны, 

Ме пöсь сывъясын, бöрдöны, коньöръяс. 

Менö примитö бöр важся олöмыс. 

Ылi кодзувъяс вылö видзöдла - 

 

Кöть нин талун мен тэкöд сёрнитны, 

кодöс радейтлi. Вояс кольöны, 

а ме мудзлытöг тэныд висьтавлi, 

бöрдысь кага моз потшöс коласö, 

ассьым сынöдтöг пöдысь лачаöс, 

мый ме воа да тэнö аддза быть. 

Кутшöм матын ми коркö вöлiмö. 

Кöч моз тiралö менам сьöлöмö. 

 

Тэнсьыд кывъястö, морт ног сёрнитö 

ме ог гöгöрво. Лэбач кельöбъяс, 

сьöлöм чашкöдлiг, сотчысь енэжас 

бара лэбöны, бара пышйöны. 

Öзйöм му вылас коньöр пöвторъяс, 

лöня сулалысь сотчысь клеткаяс. 

 

Ог ме гöгöрво мортнога сёрнисö, 

тэнсьыд сёрнитан ногтö вунöдi. 

Горттöм кывйысь на горттöмджык сёрниö! 

Кывъяс абуöсь. 

  Позьтöм сьöкыдыс 

öнi овмöдчис овтöм сынöдас, 

сöмын башнялöн кылö шыясыс. 

 

Некöн абу тэ. Олöмыс кушмöма. 

Улöс сад йöрын, кольöм креслöыс. 

Клёнгö вуджöрöй изъяс коласын. 

Ёна мудзи ме. Пета му увсьыс. 

 

3 

 

Аддзö Енмыс, ме шондi водзын нин. 

Аддзö вуджöрöс изйыс да потшöсысь. 

Аддзö вуджöрлысь пöдöм сынöдын 

ловтöг олöмсö, пöдан олöмсö. 

 

Ачым сэк кежлö изйö пöри ме; 

Ловтöм чукыръяс, яйöй серлалöм, 

Ыджыд изйыслöн ичöт юкöнтор 

öнi олöмлöн ловъя чужöмыс. 

 

И синва пыдди нин сöмын чукырыс, 

увлань визувтö, тыртöм воргаöд. 

 

Комиöдiс Нина Обрезкова 

Ласло Надь (Nagy László) (1925-1978) 

 

 

КОДI ВУДЖÖДАС МУСЛУНÖС 

 

Олöмöй дзикöдз кö кусöма, 

Кодлы чирк-скрипкаыс мусаммас? 

Кодi пужъялöм чальяссö шонтас? 

Öшкамöшкалысь тöдлас донсö?  

Кодi крежъяслысь сывъялас изъяссö, 

Аслас синваöн небзьöдас-изöдас? 

Кодi малалас-лелькуйтас öнi 

Стен пыр писькöдчöм юрси да сöнъяс? 

Важöн пежалöм эскöмлы, сiдзкö, 

Кодi матькöмысь сувтöдас вичко? 

Дзикöдз олöмöй менам кö орö, 

Грифöс повзьöдысь кодi лоö! 

Мöдар берегас пиняс кутöмöн 

Кодi вуджöдас радейтчöм-муслунöс! 

 

Комиöдiс Нина Обрезкова 

КОМИ КЫВБУРЪЯС 
 

 

Лöсьöдiс: 

 

НИНА ОБРЕЗКОВА 

Иван Куратов (1839-1875) 

 

 

КОМИ КЫВ 

 

Коми кыв, ме тöда,  

Ыджыдтор оз шу на,  

Тöда ме и сiйö –  

Оз и сöр на уна.   

Тайö кыв мем дона,  

Небыд, мича, гора,  

Вунöдас ен мыжöс,  

Кодыр сiйöн кора!  

Тайö муса кылöн  

Чой-вок сёрнитöны,  

Тайö кылöн меным  

Ай-мам бур сиöны! 

Тайö кыв ме кывлi  

Аслам люлю дiнын,  

Сiйö менам вунас  

Сöмын дзебанiнын! 

Тайö кывлысь мичсö  

Сьöлöмöн ме кылi –  

И ме медводз сыöн  

Ньöжйöника сьылi… 

Тайö кылöн мукöд  

Гораджыка сьылас –  

Сё кызь сюрс пель сэки  

Уна буртор кылас! 

Нёбдинса Виттор (Виктор Савин) (1888-1943)  

 

СЬÖЛÖМ СЬЫЛÖМ   

 

Унаысь ме сьывлывлi,  

Иöзсянь «аттьö!» кывлывлi, 

Пöлянöн моз чипсася,  

Иöз сьöлöмö чуксася 

Коми сьыланкывйöн. 

  

Менам сэтшöм оланног: 

Овлö гажа, овлö шог. 

Гажа дырйи - ворсышта,  

Гаж кö бырö - шогсьышта 

Коми сьыланкывйöн. 

 

Сё майбырöй, олöмöй 

Гажа муын дзольгöмöй!  

Пöрысьма кö - ланьтышта,  

Олöм жальöс казьтышта 

Коми сыланкывйöн. 

 

Сьылöм менам оз на быр, 

Кувтöдз кута сьывны пыр. 

Коми йöзöс гажöда, 

Шогсö налысь пальöда 

Коми сьыланкывйöн. 

 

Кор ме сьыла – воссьö юр. 

Пыр ме сьыла мый медбур: 

Лёка олöм «вуштышта»,  

Бура олöм ошкышта 

Коми сьыланкывйöн. 

Кывзö, бур йöз, сьылöмсö, 

Став олöмсö-вылöмсö, 

Олö пыр бур сьöлöмöн -  

Нэм коллялö сьылöмöн 

Коми сьыланкывйöн. 

Тима Вень (Вениамин Чисталев) (1890-1939) 

 

*** 

 

Сьöлöмöй бöрдö и сьылö, 

Виралö быдсяма ног: 

Том кадöй лэбзьöма ылö, 

Кольöма пальöдтöм шог. 

 

Мый менам олöмöй тайö? 

Кутшöм эм – ачым ог тöд. 

Мый на пö водзысьсö вайö… 

Шогысла кöть сэсся пöд. 

 

Некор оз бурасьлы сьöлöм, 

Оз волыв колöмлы пом, 

Оз бырлыв морöсысь сьылöм – 

Сьöлöмöй кольö пыр том. 

 

Морöсöй тырöма шогöн, 

Пыкöсыс некыдз оз письт. 

Эськö нö лэччис жö шорöн, 

Но… весиг оз синва тусь пет. 

Серафим Попов (1913-2003) 

 

*** 

 

Зарни паськöмöн пасьтасис вöр,  

Мича тугъясöн гöрддзасис пелысь.  

Дзодзöг мöдöдчис лунвывлань бöр,  

Аддзан, нюжöдчис енэжын кöлысь. 

 

Кыдзкö жаль меным прöйдитöм кад,  

Мыйкö быттьöкö сьöлöмысь воши…  

Аддза, шогсян и тэ, муса сад,  

Ассьыд киястö му бердö öшин. 

 

Аски чеччан да серöктан друг:  

Еджыд бисерыс шебралас мусö:  

Кынмöм веркöса ичöтик пруд  

Лоö менам тшöтш сьöлöмлы муса. 

 

Веськодь лоö сэк джыджъяслöн звöн,  

Ичöт сырчиклöн паръялöм-лэбöм.  

Котöрт туй кузя, кияснад öвт,  

Медым дзодзöгъяс лэбöны, медым. 

Владимир Тимин (1937) 

 

*** 

 

Тайö аньыс, кодi муса,  

Абу менам…  

Сöмын кыдзи ышмöм сьöлöмöс ме вена?  

Медым, аддзысиг, не сёйны сiйöс синмöн,  

Мед и ачыс синнас пыдiöдз эз инмы.  

Ог куж шуны öнi, кыдзи тайö лоис,  

Мый мем сьöлöм вылö та выяöдз воис.  

И кор шмоньöн шулi коркö öттор-мöдтор,  

Мыйла менö сiйö пырысь-пыр эз öтдорт?  

Йиджис меö сылöн авъялуныс, нюмыс  

Да и водзö вылö гöгöрвотöм думыс.  

Со и ветла вошöм юрöн стеныс-стенö:  

Тайö аньыс, кодi муса,  

Абу менам. 

  



 
 

49 

 

 

Александра Мишарина (1946-2013) 

 

*** 

 

Сувтны эськö пелысьöн  

Тэнад öшинь улö.  

Дзоридзавны син водзад,  

Гажöдны быд тулыс. 

 

Лоны эськö шондiöн,  

Суны узянiнад.  

Шоныд, мелi югöрöн  

Инмöдчыны дiнад. 

 

Петны эськö тöлысьöн,  

Югдöдны мед войсö.  

Висьö кö том сьöлöмыд,  

Юкны öтмоз дойсö. 

 

Лэбны эськö лун тöлöн,  

Тэнö туйысь корсьны.  

Тöдлытöгыд сывйыштны,  

Шöвк юрсинад ворсны. 

 

Сьывны эськö колипöн,  

Гажöдны мед тэнö.  

Сöмын, муса мортанöй,  

Абу тай тэ менам. 

Галина Бутырева (1944) 

 

 

ОЛÖМЛЫ 

 

Ставсö мырддян,—  

а ме,  

быттьö арся видз,  

выль пöв чужа  

лым водзвыв турунöн:  

казьтылöмъясöн. 

Михаил Елькин (1958) 

 

*** 

 

Лолöс сотан тайö бисьыс   

Киысь ставыс мынö-усьö:  

Чужанiнöй менам висьö,  

Чужанiнöй дзикöдз юсьö. 

 

Койышт, зэрöй, вежа ванад,  

Медым шай-паймунлiс ловным!  

Мый нö, некод сэсся танi  

Аски оз нин кöсйы овны? 

 

А öд öзтылас на асыв  

Шондiнымöс югыд лöзас!  

Вартны эськö жыннянъясö,  

Медым садьмылiсны йöзыс! 

 

Но и жыннянъяссö важöн,  

Еджыд вичкояссö кисьтiг,  

Пасьвартiсны тешöн-гажöн...  

Верман öмöй овны висьтöг? 

 

Сьöдас олам, сьöдас вöчам...  

Абу мöй нö коми рöдысь?  

Тöдлiсны кö пöльяс-пöчьяс,  

Эськö кулалiсны мöдысь... 

Александр Лужиков (1964-2007) 

 

*** 

 

Кöть и ачым муна пемыд вöрöд,  

лолöй лэбö югыд енэж шöрöд.  

Му выв олöм абу мортлöн ловлы…  

Танi ловлы сöмын шуштöм овлö.  

Сiйöн лолöй енэж шöрö качис.  

Но öд, но öд татчö кольччи ачым –  

вот и лоö мунны пемыд вöртi,  

со и лэбö лолöй енэж шöртi… 

Нина Обрезкова (1965) 

 

*** 

 

Коркö локтан гортад  

ыджыд мортöн, 

Сöмын пыригад эн зурась, - 

Миян öдзöс белльыд  

ляпкыд,  

Гортад пыриг –  

юртö копырт… 

Анжелика Елфимова (1970) 

 

***   

 

Тэ локтiн войнас,  

Дзикöдз кöтасьöм,  

Зэв гусьöникöн  

Меö вöзйысин.  

Тiралiн кынмöмсьыс  

Да полöмсьыс.  

Чайтiн, мый важöн  

Колин олöмсьыс.  

Чайтiн, мый тадзи  

Оз нин корасьны.  

Тэ мыкталiн,  

Быд кывйын сорасьлiн.  

Ме чöв олi  

Да помся бергалi,  

И мекöд кывтiс  

Крöвать-керкаöй.  

Дзик асъя дорыс  

Муртса ойбыртлi  

Мэ тэнад юмов вира  

Сойбордад. 

И коймöд лун нин  

Шудöн сырма,  

Мый менам,  

Менам лоин,  

Кывбур… 

Алена Ельцова (1979) 

 

*** 

 

Ме асывсяньыс нинöм дзик ог кер  

Да ворзьöдчывтöг ола öшинь дорын.  

Öд талун менам гöстьöй — асъя зэр,  

А дона гöстьтö бура видзны колö. 

Me медводз сыкöд юкся, ола кыдз,  

Мый кар ни сикт оз ланьтöд сьöлöм дойöс.  

И сыкöд лунтыр пукалам ми сiдз  

Да мойдам öта-мöдлы пемыд войöдз. 

Мед, кольöма кö важöн югыд лун,  

И колис бöрö асъя зэрлöн кадыс.  

Но синва сорöн тшöкта — эн на мун,  

Öд кутшöм öта-мöднымлы ми радöсь. 

 

  



 
 

56 

МАРИ КЫВБУРЪЯС 
 

 

Лöсьöдiс: 

 
АЛЬБЕРТИНА ИВАНОВА 

Сергей Чавайн (1988-1937)  

 

ДЖУДЖЫД ТУПУ  
 

Миян кöдзöм му шöрын  

Сулалiс коркö джуджыд тупу,  

Увъяссö-вожъяссö  

Паськыда шевкнитöмöн.  

 

«Важöнсьыс-важöн олiсны йöз –  

Ыджыд тушаа, вынасьыс-вына;  

Тэрыба найö ветлöдлiсны вöртiыс,  

Пуяс вомöн восьлалöмöн.  

Öти на пиысь, медся ичöтыс,  

Кöсйис жö мунны,  

Пу вомöныс вуджöмöн,  

Да косялiс пöдöлсö,  

Кодi öшйис  

Тупулöн чаль вылö».  

 

Тадз важöн 

Висьтавлiсны миян пöльяс.  

Джуджыд тупуыс сотчис  

(челядь öзтöмаöсь).  

И тайö ыджыд йöз йывсьыс  

Öнi некод нин оз казьтыв.  

 

Сöмын ме корсюрö  

Казьтыла сiйö джуджыд тупусö,  

Мöвпала сiйö ыджыд морт йывсьыс…  

Сiйöс, джуджыд тупусö вуджысьсö,  

Ме некор ог вунöд.  

(1908)  

Комиöдiс Нина Обрезкова 

Яныш Ялкайн (1906-1938) 

 

 

ЮСЬ  
 

Пемыд вöрсö талун бара  

Дзебö-вевттьö топыд руыс.  

Парма шöрын паськыд ордым –  

Быттьö дзиръя ылi муö.  

 

Кутшöм сэнi сиктъяс-каръяс,  

Ыбъяс, вöръяс, юяс-ваяс?  

Гашкö, нинöмтор и абу –  

Вöрса паськыд дзиръя саяс?  

 

Коркö важöн дзолядырйи  

Татшöм вöвлi менам думöй.  

Дзиръя пырыс тöвзис-лэбис  

Югыд мöвпöй локтан лунö.  

 

Сэки петкöдчылiс меным  

Алöй шудöй – мойд кодь мича.  

Сiйöс суöдны ме мудзи, –  

Юсь моз тэрмасьö нö кытчö?  

 

Еджыд юсьсö-й талун аддза,  

Сiйö менö клуксö-корö.  

Оз тай весиг сувтлы татчö  

Ылi шудöй меöй дорö.  

 

(1938 ) 

Комиöдiс Алена Ельцова 

Миклай Казаков (1918-1989) 
 

***  
 

«Колипкайлöн дзользьöм йиджö менам 

сьöлöмö», – шуин тэ.  

Висьтав меным, гашкö, коли öти ув и менлы 

вылö?  

 

«Колипкайлы юмов ваыс ловтi визувтö», – 

шуин тэ.  

Висьтав меным, гашкö, видзин лысва войт и 

менлы вылö?  

 

«Колипкайлы чöскыдторъяс эмöсь ме ордын», – 

шуин тэ.  

Висьтав меным, гашкö, колис пыриг тор кöть 

менлы вылö?  

 

«Колипкайлöн шойччанiныс – менам 

сьöлöмын», – шуин тэ.  

Висьтав меным, гашкö, эм сэн ичöт сад и 

менлы вылö?  

 

Комиöдiс Алена Ельцова 

Семен Вишневский (1920-1990) 

 

 

БУР АСЫВ!  
 

Йöзлöн му!  

Сiйö менö оз бурдöд.  

Мед ылын кöть сiйö,  

Кöть матын.  

– Бур асыв! –  

Шуа ме аслам чужан грездлы.  

И тайöс жö –  

Асъя выль шондiлы.  

 

Бур асыв!  

Воис кад мунны подöн  

Либö машинаöн  

Удж вылö.  

Бур асыв тэныд,  

Мари йöз!  

«Видза олан!» -  

Вочавидзан тэ.  

 

Аслад кывйысь  

Эн яндысь,  

Мед и мöд кывъя морт  

Оз гöгöрво тэнö.  

Талун таысь  

Оз ков повны.  

Воас кад –  

Тайöс ставöн гöгöрвоасны.  

 

Кутасны велöдчыны  

Мари кыв вылын.  

Сёрнитны мариечкöд  

Мари кыв вылын…  

Но таöдз  

Ми тэкöд, мари йöз,  

Олам-ö,  

Ог-ö?  

 

Комиöдiс Нина Обрезкова 

Вера Бояринова (1924-1996)  

 

 

ТЭНЫД  
 

Ов кöть тэ ылi Сибырын,  

Либö мича Украинаын тэнад гортыд, -  

Новлы кöть дöра платтьö,  

Кöть пан-бархат –  

Сюрс морт пиысь ме тэнö тöдмала:  

Тэ марийка, менам рöдвуж.  

Кильчö весьтын джыдж кодь  

Тэ уджач, повтöм, мудзлытöм.  

Асъя эзысь лысва кодь жö  

Тэ сöстöм да мича.  

И тэнад лолыд сöстöм,  

Шань да мелi.  

Сёльгö грезд дорын ключ:  

Сылöн гöлöсыс ылöдз кылö.  

И тэ сэтшöм жö мича гöлöса.  

Он висьтав ставсö коньöр кывнад.  

Ов кöть тэ ылi Сибырын,  

Либö мича Украинаын тэнад гортыд, -  

Новлы кöть дöра платтьö,  

Кöть пан-бархат –  

Сюрс морт пиысь ме тэнö тöдмала:  

Тэ марийка, менам рöдвуж.  

Вöрса колипкай кодь гажа  

Дзоридзалысь да шуда.  

 

(1950 ) 

Комиöдiс Нина Обрезкова 

Геннадий Матюковский (1926-1994) 
 

Кор ме кыла «Летка-Енка»,  

Садьмö менам лов»  

(Финн сьыланкывйысь)  
 

Суоми муöй, Суоми муöй,  

Кöн шевкнитчöма Калевала,  

Ме тэнад мичлун пытшкад сунi,  

Да коли ассьым Кыльыкалы.  

Лöнь саридз гыыс мыськö лыа,  

И шувгö пожöмъяслöн лыскыс,  

Ме синъя тэнсьыд мичанинъяс,  

Сёр рытнас, кодыр тэлань кыскö.  

Лöнь вöръяс весьтын петiс тöлысь,  

Ты-рöмпöштанын асьсö аддзис,  

И быттьö менö танi кöлiг,  

Нюммунiс да меным вöзйис лача.  

Ак, тöлысь ныв тэ, паськыд нюма,  

Ми танi тэкöд кыкöн сöмын,  

Вай йöктам тэкöд «Летка-Енка»,  

Тэ сöмын китö мыччы меным.  

Öд оз жö прöста гусли шыыс  

Сэн, орчча керка пытшкас юргы,  

Öд сьöлöм вöрзьöдана гыыс  

Дзик тадз жö гортын кылö-юргö.  

Вай йöктам тэкöд, сöстöм нылöй,  

Да синмасям ми öта-мöдкöд,  

Мед нэмъяс чöжöн тадз жö кылö  

Лöнь рытнас льöмъя турöб шöпкöм.  

И нэмъяс чöжöн мед ме кылi  

Суомилысь шань мелi кывъяс  

– Тэ пырав татчö, сьöлöм сылö,  

Öд öтчыд шевкнитлiм нин сывъяс.  

 

Комиöдiс Нина Обрезкова 

Валентин Колумб (1935-1974) 

 

 

ГУСЛИ ВЫЛЫН ВОРСЫСЬ НЫВ  

Легенда  
 

Нылыс бöрдiс, мед кöть ыджыд вöлi, гора 

бöрдiс,  

Мыйся ныв пö, гусли вылын ворсны кö оз 

вермы,  

Лёктiсны да-й вöтлiсны на рытпук вылысь,  

Чуньяс сиас гартчöны кыдз гутъяс, бöрдö 

нылыс.  

 

Батьыс падмис. Коньöр мамыс оз тöд, мый и 

керны.  

Збыль öм налысь öдзöс зятьыс оз восьт? Лоны 

вермас?  

Бöрдö нылыс, шогсьö нылыс, песö еджыд кияс.  

Збыль öм лоны дзоридз кодьöн – лёктор сiйö?  

 

Збыльтор! Мамыс-батьыс тайöс вывтi бура 

тöдö,  

Мари йöзöс вывтi чорыд шогыс талис-пöдтiс,  

Эз жö бур олöмысь тадзи йöзлöн сьöлöм 

чорзьы,  

Мед кöть невестакöд выль шог эз ло корсьöм.  

 

Оз кö артмы мича нывлöн невесткаöн лоны,  

Мыйла колö йöзлöн позйö кöк кольк нуны,  

Оз сет батьыс верöс саяс, выль рöд оз кут 

тэчны:  

Мед нин ассьыс лёк судьбасö видзас лэчкын.  

 



 
 

68 

 

Век жö овлö и му вылас тöдны позьтöм дивö,  

Гусли сисö артмöдiс тай нывлöн помтöм синва,  

Гусли другысь кутiс сьывны нывлöн мелi 

шыöн,  

Ловзис керка, ловзис гöгöр, ставыс ветлö гыöн.  

 

Акпатыр дзик кутш кодь лои тайö сьылан 

шысьыс, 

Зыбка пытшкын чеччö кага, аскиа том 

кыйсьысь,  

Гусли ловсö öнi пöль-пöчьяслöн выныс видзö,  

Мичаммисны найö том нывъяслöн югыд мичöн.  

 

Гусли вылын ворсысь нылыс – мари нывлöн 

бурлун,  

Тайö кужанлуныс приданöйяс медся бурыс.  

Гусли пытшкын олö сьылысь сьöлöм мари 

нывлöн,  

Гусли ворсöмын эм сöстöм лолыс мари кывлöн.  

 

(1962) 

Комиöдiс Нина Обрезкова 

Семен Николаев (1936-2014) 
 

 

КОДI СIЙÖ ЧЕРЕМИС?  
 

Быттьö прöзвищеас кыскöмаöсь стансьыс 

бердо,  

Мортлысь нимсö кыöны кыдз дöра –  

Код вылö кö пасьтöдöны черемисöс,  

Код вылö кö ляскöны вотякöс….  

Черемис эз вöвлы некор верöн!  

Кольöма важ кывсьыс тайö кывйыс:  

– Чермис – мездлун дорйысь воин, -  

Мездлун дорйысь – сiдзкö, и герой.  

А прозвищеысь повзьылiсны асьныс:  

«Волга дорса черемис – берегись!»  

Кадыс пож пыр лэдзö вотöм сюсö,  

Сьöмöс сылысь кутiс – черемис!  

Черемис некор эз вöвлы верöн!  

Кольöма важ кывсьыс тайö кывйыс:  

– Чермис – страна дорйысь воин, -  

Страна дорйысь – сiдзкö, и герой.  

Эн яндысь сыысь, мый тэ черемис,  

Вежавидзысь мари морт –  

Важöнсянь тэ вöлiн повтöм пиöн,  

И öнi ме радла тэнад нимлы.  

Кольöма важ кывсьыс тайö кывйыс:  

– Чермис – чесьтсö дорйысь воин, -  

Чесьтсö дорйысь – сiдзкö, и герой.  

 

Комиöдiс Нина Обрезкова 

Анатолий Тимиркаев (1952) 
 

 

XXI НЭМ ЙЫЛЫСЬ МÖВПАЛIГ  
 

Чиркыс ворсö войлöн скрипка вылын,  

Енэж дорöдз сылöн ворсöм качас;  

Вошлöм мöскыс гортсьыс корöм кылас  

Аддзас сiйö гортас туйсö ачыс.  

 

Валöн эзысь рöмпöштаныс водзын  

«Юсь»-невеста вöччö, сьылö ньöжйö,  

Воис гортас, эз вош война вылын  

Тупу-багатырыс – сылöн жöник.  

 

Сиктса керкаясын, карса домын  

Телевизоръясö оз пыр Лёкыс –  

Мувывсаöс повзьöдлывлö сöмын  

Марсианин, кодi корсьö воксö.  

 

Мукöд могъяс, нокъяс локтысь нэмлöн,  

Интернет пыр видзöдöны олöм,  

Мукöд сьылан чужтас локтысь нэмыс,  

Сöмын шуд мед важъя кодьыс кольö.  

 

Кöсйöм уна – öтпыр он и висьтав,  

Тöрöдны он вермы Утка туйö,  

Сорся ме кö, овлывлö и сiдз тай,  

Тöлка нукöй нуöдас выль туйöд.  

 

Сöмын тöда ме, мый нукöй быдмас,  

Дзик жö ме моз падмас мулöн шöрас:  

Ворсысь чиркыс – войся кадлöн быдтас,  

Вылын – биа енэжыслöн дöра.  

Тайö биыс мортлöн сöстöм лолас  

Видзö йöзлысь водзö мунысь рöдсö,  

Сöмын гöсьтöн Енъюгыдас волам,  

Мед жö мари нимыс нэм чöж тöдса.  

 

(2000) 

Комиöдiс Нина Обрезкова 

Альбертина Иванова (1954) 

 

 

МУÖДЗЫС КОПЫРÖН  
 

Гашкö, тöдлытöг ме талявлi тэнад садйысь 

мича дзоридзсö,  

Гашкö, тэнад бур рöдвужыдлы аслам сямöн 

вöчи дой –  

Эн босьт лолад тэ,  

Эн скöрмöдчы,  

Кор ме воа, гортад корлы тэ  

Менö, радейтана чой!  

 

Гашкö, кöсйытöг ме чегъявлi керка дорсьыд 

льöм пу увъяссö,  

Гашкö, мунi векньыд ордымтi, кодöс талис 

тэнад кок,  

Эн босьт вежöрад,  

Эн дивит тэ,  

Кор ме воа, эн тэ кöдзöдчы,  

Орччöн олысь ыджыд вок!  

 

Гашкö, кылi вывтi öткаöн, танi олiг, коркö 

ачымöс,  

Гашкö, йöз муясö ветлiгöн тэнö нимöдны эг 

куж.  

Эн тэ лöгав,  

Эн тэ эновтчы,  

Кор ме воа, казьтышт паметяд,  

Менам войтыр, чужан му.  

 

Комиöдiс Алена Ельцова 

Геннадий Сабанцев (1958-) 

 

***  
 

Челядьдырыд югыдöн век кольö,  

Сьöлöм пытшсьыд некытчö оз вош.  

«Россинанта» нима укшаль вöлöй –  

Вöсни беддьöй – вöлi менам чож.  

 

Уськöдчылö бедь вылам ме тышö,  

Йöн да петшöр – менам медшöр враг.  

Воюйтнысö меным эз тай дышöд, –  

Паськöм вылын тырыс йöн да чаг.  

 

Йöныд мый? – Тэ сöмын нетш да лэбöд,  

Гöгöрвои верстьööн тай нин:  

Ляскöм кывъяс оз тай мынны регыд,  

Кывъя няйтыд регыдöн оз мын.  

 

… Эмöсь йöз, и быттьö оз и торъяв  

Налöн оласногыс – радлун визь,  

Сöмын медся донаторсö дорйö –  

Питшöг пытшас сылöн ыджыд из.  

 

Югыд нимъяс кисьталöны няйтöн,  

Вийö найöс, кодi шань да лöнь,  

Бокö коли ассьым «Россинанта» -  

Ог нин тышö пыр ме, лöни скöнь.  

 

Сöмын дорам ме ог пуксьöд найöс,  

Ассьым киöс некор ме ог сет.  

Öтдор олöм – öнi налöн пайыс,  

Мед и бокын «Россинанта»-бедь.  

Чедядьдыртö казьтылiгöн шуан:  

Мыйла тадзи колö вöвны быть?  

Сöмын сэки йöныс оз пыр куад,  

Сöмын сэки ловъя тышлöн выть.  

 

Но оз кöсйы миритчыны вежöр:  

Збыль-öм няйтыс лоас нэмъяс чöж?  

Мусö сöстöммöдам – лоö вежа,  

Кыдз нö шондi мунымöс оз пöж?  

 

Комиöдiс Нина Обрезкова 

Зоя Дудина (1962) 
 

 

БАТРАКЛÖН СЬЫЛАН  
 

Медся мича Россиялöн пельöс –  

Радейтана менам Мари му!  

Рекмис менам ловлöн сöстöм кельöб,  

Чужан мутö он тай сьöрсьыд ну.  

 

Йöзлöн муын сотчö менам лолöй,  

Ог тöд, олöм танi абу-эм.  

Гортö регыд кежлö сöмын вола,  

Кушта аслам рöдлысь олан нэм.  

 

Кöсъя овны пöльлысь мусö кылiг,  

Кöсъя кывны, кыдзи сьылö чой.  

Дона Сернур, кутшöм жö тэ ылын,  

Сэнi – зарни ар. А танi – вой.  

 

Комиöдiс Нина Обрезкова 

УДМУРТ КЫВБУРЪЯС 
 

 
Лöсьöдiс: 

 
ГАЛИНА ГЛУХОВА 

Куӟебай Герд (1898–1937) 

 

 

КЕЛЬЫДЛÖЗ ЧЫШЪЯН  

 

Радейтчöм – кельыдлӧз чышъян,  

Эн бӧрд тэ сы вӧсна, эн!  

Кадыслӧн визулыс пышйӧ,  

Чусмӧ и чышъянлӧн рӧм!  

 

Радейтысь мортыд – веж видз кодь,  

Тувсовъя рӧмъясӧн тыр:  

Синъясыс – лӧз пӧлӧзнича,  

Сьылӧ да сералӧ пыр.  

 

Зарниӧн мичмӧдöм-кыӧм  

Югъялӧ туйыслӧн рӧм,  

Лым еджыд паськӧма нылӧн  

Копыртчӧ туй весьтас льӧм.  

 

Вунӧдас тэнӧ кӧ пӧлыд,  

Пемыдас тайкӧ он сун,  

Яръюгыд рӧмыс сэк – рӧмыд,  

Чусмӧ да вушйӧ выль лун.  

 

Эн бӧрд тэ сы вӧсна, эн!  

Радейтчӧм – кельыдлӧз чышъян.  

Чусмӧ и чышъянлӧн рӧм,  

Кадыс кор визулӧн пышӥӧ…  

 

Комиöдiс Ольга Баженова 

Ашальчи Оки (1898–1973) 

 

*** 

 

Лолöй кö менам  

Видз вылын бобув –  

Мыйла нö сiйö  

Доймалöм бордъя?  

 

Сьöлöмöй менам кö  

Мича крезь шыа –  

Мыйла нö сылöн  

Везъясыс орöм?  

 

Кöсйöмöй менам кö –  

Пöртмасьысь зарни,  

Код сiйöс домаліс  

Кöрт сюръя дорö?  

 

Комиöдiс Алена Ельцова 

Ф. Васильев (1934–1978) 

 

*** 

 

Ог радейт тшытшӧдӧм ме пуяс.  

Мен чайтсьӧ: бӧрдӧ быттьӧ пуыс.  

Мый тыртӧм сылӧн лои юрыс.  

И мыйла колӧ ӧтног карны  

Став пусӧ, коді быдмӧ карын?  

 

Кыдз киас мортлӧн черыс кыптӧ  

Мед вины выльӧн чужӧм йывтӧ?  

И мыйла шыблалӧны, пуӧ,  

Выль сӧстӧм мӧвпъястӧ  

Кок улӧ?  

 

Комиöдiс Ольга Баженова 

Ф. Васильев (1934–1978) 

 

*** 

 

Нывбабалы сэтшöм окота радейтны,  

Оз, оз верöссö моз.  

Сылы окота гусьöн радейтны  

Том зонмöс  

Либö мужичöйöс  

(Томджыкыс кö оз сюр).  

Нывбабалы сэтшöм окота радейтны,  

Сiйö эськö видзöдiс нырсö лэптöмöн  

Сылöн быд воськов бöрся:  

Со, сiйö яндысигтыр, матыстчас тэ дорö,  

Со, сывъялас, полiгтырйи.  

И пöсь ловшынас быттьö малыштас,  

Первой сöмын окыштас.  

А нывбабалы окота радейтны.  

Сiйö,  

Верöссьыс гусьöн,  

Тшöкыда видзöдлывлö мужичöйяс вылö,  

Корсюрö  

Синлысъяссö улö лэдзöмöн.  

Нывбабалы сэтшöм окота радейтны.  

Томлунсö казьтылiг  

Либö пöрысьлун локтöмсö кылiг,  

Но нывбабалы окота радейтны.  

 

(14.10.1965) 

Комиöдiс Нина Обрезкова 

Николай Байтеряков (1923–1997) 

 

 

ЭЗЫСЬ ПЫЖ  
 

Тӧлысь ваӧ водіс,  

Ӧдва вӧрӧ гыыс.  

Эзысь ордым вывті  

Кывтӧ эзысь пыжыс.  

Сикӧтш тӧлысь кыӧ  

Эжӧр пӧвстас сэні.  

Эзысь ордым вылын  

Дзигӧді ме тэнӧ.  

Ылӧ колис берег,  

Пыжыс водзӧ кывтіс…  

Кытӧн, кутшӧм воӧ  

Вӧлі тайӧ вӧтыс?  

Тӧдса юсӧ вошті,  

Саяліс ру сайӧ.  

Эзысь ордым вывсянь  

Олӧмас ме кайи.  

Но став воыс пырті  

Нуи сӧстӧм гысӧ:  

Эзысь ордым вывті  

Кывтӧ эзысь пыжыс.  

 

Комиöдiс Ольга Баженова 

Владимир Романов (1943–1989) 

 

 

АЙӦ  
 

Олӧмам пу кӧ ме пукті,  

Квайт берда керка кӧ гортӧй,  

Дзоньвидза пиӧс кӧ быдті, -  

Шуа сэк ачымӧс мортӧн.  

 

– Айӧ-ӧ пуктыліс пусӧ?  

Висьталӧй, ас сиктса войтыр.  

(Чӧла тай сулалӧ войтыр…)  

 

– Айӧ-ӧ лэптыліс керка?  

Висьталӧй, ас сиктса айяс.  

(Ышловзьӧ сиктын став айыс…)  

 

– Айӧ-ӧ быдтыліс писӧ?  

Шу меным, сё муса эньӧй.  

(Синвасӧ чышкӧ бур эньӧй…)  

 

– Айыд ӧд ожынын
*
 бырис.  

Став джудждан веж пуыс понда,  

Став лэптан керкаыс понда,  

Став быдман пиукыс понда.  

 

Комиöдiс Ольга Баженова 

  

                                                 
*
 oжын – война   

Михаил Федотов (1958–1995) 

 

*** 

 

Тырмас меным, тырмас чӧла шогсьыны,  

Кывтӧм улӧ тырмас меным лэдзчысьны.  

Косяласны медым менӧ понъясыс,  

Сьӧлӧмӧс кӧ кута видзны пӧдсаӧн.  

 

Восьса ӧд ме – лолӧй менам кизявтӧм,  

Шудтӧм вӧрпа моз ме пищаль гум
*
 водзын.  

Ӧтнас сӧстӧм енэж менӧ жалитӧ,  

Сӧмын сылы юрӧй менам дона тай.  

 

Гулюлӧн ме – борднас бӧръя шеныштӧм,  

Лэбув улын кодкӧ менӧ виччысьӧ.  

Сылӧн гусьӧн ыстӧм да пӧсь чолӧмыс  

Ловъяяслы кулӧм сӧмын козьналӧ.  

 

Но ме мездма аслам веськыд туйясӧн.  

Лыйянныд кӧ – медводз вайӧ кевмысьӧ.  

Нӧшта ӧтчыд тадзи грекӧ вӧйтчӧмысь  

Яндзим медым оз ло бӧрнас тіянлы.  

 

Комиöдiс Ольга Баженова 

  

                                                 
*
 гум – ствол    

Алла Кузнецова (1940–1989) 

 

*** 

 

Ме сюрс пӧв кувлывлі,  

Ме сюрс пӧв ловзьылі,  

Но олӧм вужъяссӧ  

Ме мудзтӧг кӧдзлывлі.  

Ме бурлы пиянӧс,  

Быд пиӧс, силывлі  

А ачым видлывлі,  

И совтӧм-соласӧ.  

И Муным эз вӧв на,  

А ме нин вӧлі сэк.  

И чужтӧм кагаӧс  

Нимтісны Инмарӧн.  

Ме Мир кодь пӧрысь нин,  

Ме Тулыс кодь жӧ том.  

И ёна нӧйтлісны,  

И пӧся сывйисны.  

Лёк сёйтӧм тӧвъяснас  

Пым вирӧн шонтісны,  

А синва тыясӧн  

Му вытьсӧ юктісны,  

Колипӧн сьылігмоз,  

Мичлунӧс ошкисны,  

Мед сьӧмысь вузавны,  

Сьӧлӧмӧс чегисны.  

Ме сюрс пӧв кувлывлі,  

Ме сюрс пӧв ловзьылі,  

Но олӧм вужъяссӧ  

Ме мудзтӧг кӧдзлывлі. 

Тэ шуан: коді ме?  

Ме тэныд тӧдса зэв.  

Ме орччӧн тэкӧд век –  

Ме мыжа нывбаба.  

 

Комиöдiс Ольга Баженова 

Алла Кузнецова (1940–1989) 

 

***  

 

Кӧбыла ме:  

Сьӧкыд додь меным сӧвтісны,  

Верман кӧть он,  

Усян кӧть он –  

Шуисны: «Ну!»  

 

Ыж юр тай ме:  

Межъяс ме гӧгӧр,  

Баксӧны,  

Люкалӧны,  

Чеччалӧны да ворсӧны.  

 

Да и мӧс на ме:  

Куканьӧс вая,  

Йӧв сета да  

Гидын ола.  

 

Ме и черань везйӧ сюрӧм гут:  

Зэвтӧм везйысь петны ме ог куж.  

 

Ачым нин, тыдалӧ, чераньӧн лоа:  

Ачымӧс кыйя и ачымӧс виа.  

 

Ме кый да гулю,  

Лягӧ да дзоридз.  

Кӧть и мича быттьӧ – радлӧ лолыд.  

Шыбитӧм нывбаба ме.  

Эскы кӧть эн.  

Пӧтка моз велалі шогтӧ ме пыкны.  

 

Комиöдiс Ольга Баженова 

Людмила Кутянова (1953–2008) 

 

 

ВÖЧИ ЧУНЬКЫТШ  

 

Ме тэнсьыд радейтöмтö  

Чукöртi дона зарни торпыригъясысь.  

Воысь-воö, шойччывтöг,  

Ме чукöртi сьöлöмам.  

Курыд синваöн сывдi,  

Лёклунöн кынтi.  

Выльысь кыпöдчöм пöсь муслун вылын донöдi,  

Терпитны велöдчи,  

Аслам эскöмöн дори,  

Вöчи чунькытш.  

 

Завидьысла лöньöм йöз водзын  

Тэ сюйин сiйöс менам чуньö.  

Но менам ёна майшасьöмöн вöчöм чунькытш  

Эз вай менам олöмö шуд.  

 

Комиöдiс Нина Обрезкова 

Александр Белоногов (1932–2011) 

 

 

ТУЙ ВОЖЪЯС  
 

Лунъясным-войясным öта-мöд бöрсяныс  

Бöрвылö кольöны – туй бокö кежöны.  

Мый сэнi виччысьö миянöс ылiас?  

Бурыскöд лёк öта-мöднысö вежлöны…  

 

Быдöнлы эскыссьö медшуда кодзулас –  

Кытчöкö садьтöгным котöртам-тэрмасям.  

Он тай пыр гöгöрво, мый сэнi – водзвылас:  

Джöмдылам, усьлам да аскöдным вермасям.  

 

Туй вожъяс…  

Миянöс юклiс и торйöдлiс –  

Ставнымöс разöдiс олöм му пасьтала.  

Воштi ме тадз медся матысса ёртъясöс,  

Öнöдз на быдöнöс сьöлöмын казьтыла.  

 

Сiйöн и жаль меным талун, мый кольöма –  

Унаысь ылавлi ме аслам олöмын.  

Шедiс мен сьöкыда мувывса шудъяöй…  

Гашкö, дзик мöд ногöн овнысö колöма?  

 

Туй вожъяс…  

Сюрлi и усьны, и качлыны,  

Мыйтаысь сувтлыны туй бокас ковмылiс!  

Сöмын ог элясь ме – олöмсö олöма.  

Олöмлöн туй вожсьыс ачымöс аддзи ме.  

 

Комиöдiс Алена Ельцова 

Михаил Петров (1905–1955) 

 

 

ЮГЫДЛÖЗ КОНВЕРТ  
 

Югыдлöз дзоридза гижöдтö, мусаöй,  

Лыдди ме шептасьысь ыб вылö ветлiгöн.  

Ме гöгöр гыалысь-лöзалысь дзоридзсö,  

Быттьöкö муслунтö, меным тэ сетöмыд.  

 

Югыдлöз синмыд кодь пыдöстöм енэжсö  

Тöвруыс мелiа шыльöдö-лэбовтö.  

Гашкö, и зарниöн дзирдалысь шондiсö  

Мöдöдiн югыдлöз письмöнад меным тэ?  

 

Асъядор сьöд шогöй ыб вывтi шöйтöма, –  

Лöз тшыныс öнi на пуркйö, оз разöдчы.  

Кöсйис тай жугöдны менö ли, вöйтны ли, –  

Сöмын тай венлывлö кулöмсö радейтöм.  

 

Комиöдiс Алена Ельцова 

ЭСТ КЫВБУРЪЯС 
 

 
Лöсьöдiс: 

 
ARVO VALTON & ASTA PÕLDMÄE 

Лидия Койдула (Lydia Koidula) (1842-1886) 

 

 

МЕНАМ ЭСТОНИЯ – МЕНАМ МУСЛУН  
 

Менам Эстония – менам муслун.  

Эстония, тэ муса мем  

и лов петтӧдз он вун.  

Тэд сьӧлӧм сетi, сии нэм,  

и ыдждӧдлi быд лун.  

Ме кыла тэнсьыд дзик быд дой;  

и шуд, и радлун меным кой,  

тэ, менам Чужан му!  

 

Ме некор тэ дорысь ог мун, 

оз кыскы йӧзлӧн му. 

А ковмас, лолӧс сета тэд 

и кыв весиг ог шу. 

Ог эновт некор, тайӧс тӧд, 

и вежас ӧмӧй тэнӧ мӧд? 

Тэ – менам Чужан му!  

 

Мусинад шойччӧг меным сет, 

кор кула, вежа му. 

И дзоридзьясӧн вӧччас мед 

сэк танi менам гу. 

И лэбач котыр видзас ун, 

и шуда лоас дзик быд лун 

мед тэнад, Чужан му!  

 

Комиöдiс Александра Мишарина 

Юхан Лиив (Juhan Liiv) (1864-1913) 
 

 

ЗЭВ ДЫР НА ПЕМЫД ЛОÖ ТЭНАД МУЫД  
 

Зэв дыр на пемыд лоö тэнад муыд,  

и сьöкыд тэнад, вывтi сьöкыд нопйыд,  

кöть кутшöм кывъяс öнi тэ эн шуав,  

тэ он нин вермы аслад гортад локны.  

 

Но кодзув, гашкö, дзирдыштас юр вылад,  

да дзоридз быдмас гу вылад на мича,  

и йöзлöн сьöлöм тэнсьыд тöждтö кылас,  

да аддзан аслад сьöлöмыдлы личöд.  

 

И вöрзяс, вöрзяс нэмöвöйся пемыд,  

öд вольсалö нин туйяс тэнад войтыр,  

выль керка лэптö, тырмас, гашкö, нэмыс,  

Да кöленаысь кöленö – йöлöгалöн мойдöм.  

 

Комиöдiс Нина Обрезкова 

Анна Хаава (Anna Haava) (1864-1957) 
 

 

МИ – ВОЙВЫВ ЧЕЛЯДЬ  

 

Миян гöгöр чуналана лöнь,  

и тöлысь видзö лымйöн тырöм пуяс,  

да нуöдöны водзö лымъя туйяс:  

ми – войвыв челядь  

кыкöн – тэ да ме.  

 

И морöс пытшкын олö нэмъяс чöж  

миян ловлöн медся ыджыд шудыс,  

миян ловлöн медся ыджыд шогыс,  

но некод, некод сьöлöмсö оз восьт…  

 

и нэмъяс кежлö кольö гусятор –  

миян ловлöн медся ыджыд шудыс,  

миян ловлöн медся ыджыд шогыс,  

став нэмъяс пырыс кольö сiйö чöв.  

 

Комиöдiс Нина Обрезкова 

Эрнст Энно (Ernst Enno) (1875-1934) 
 

 

ГОРТЫСЬ ГАЖТÖМТЧÖМ  
 

Гортын нин, кöнкö,  

öнi бара дзоридзалö  

еджыд клевер, весиг тöлыс öвтö  

сылöн чöскыд кöрнас,  

и менö бара шымыртö  

гажтöмлун.  

 

И кыскö сэтчаньö  

кöнi нюжалö горттуй,  

нуöдö лöзалысь вöрлань,  

кыддза раслань,  

гортлань.  

 

И сьöлöмöс нистö и нистö  

гажтöмтчöм,  

кор гортын дзоридзалö  

еджыд клевер.  

 

Комиöдiс Галина Бутырева 

Густав Суйтс (Gustav Suits) (1883-1956) 
 

 

АСЛАМ ДI  
 

Ме сына и сына саридз кöттшöб.  

корся ассьым дi.  

Важöн нин корся.  

Саридзлöн паськыд от вывсьыс.  

 

Уна пöлöс дi паныдавлi  

и быдсикас лöньинъяссö.  

Сöмын некысь на эз тэслы  

аслам дiыс. Аслам лачаыс.  

 

Ме сына саридз пыр, довъяла  

лажмыд гыяс вылын, джуджыд гыяс 

вылын.  

Коркö шондiа. Коркö зэра.  

А ме век коряс ассьым дi.  

  

(1903) 

Комиöдiс Галина Бутырева 

Марие Ундер (Marie Under) (1883-1980) 
 

 

ЭКСТАЗ  
 

Ак, кутшöм лöсьыд олöмыс му вылас  

да вирлöн помтöм вына пессьöм-пуöм!  

И менö вермас Радлуныслöн шуöм,  

и менсьым шудöс вöльнöй светыс кылас.  

 

И кок улын нин ворсö вильыш гыöн  

платтьööлöн вежа-еджыд шöвкыс,  

и со нин паськöм джодж пасьтаыс гöвкйö,  

öд мичсö баба öтпöлöсöн кыö.  

 

Ак, мыйла вына гелиотроп кöрыс?  

Сэтi-ö ме вуджа олöм лудсö?  

Ак, энь рöдöн тай чужсьылöма менам,  

 

вир-яйлöн дзик быд юкöн мичсö корö.  

Азыма ме кушта олöм кудсö,  

быттьö кулысь, кодi кадсö венö.  

 

Комиöдiс Нина Обрезкова 

Бетти Алвер (Betti Alver) (1906-1989) 

 

 

КОДЗУЛА ЧАС  
 

Кöть мый оз юась тэнсьыд ышмöм бушков,  

но ачыд сетан аслыд вочакывсö.  

 

И мед войыс лоас пемыдсьыс на пемыд, -  

тэ аслад кымöс вывсьыд пöсьтö чышкан.  

 

Мед мукöд моз жö корйыс усьö ваас,  

но век жö öтнас, öтнас сiйö усьö.  

 

Эм-ö тэнад индöд, кытчö мунны?  

Сiдзкö, ачыд гöгöрво тэ олöм.  

 

Мыйла мортыс лышкыдмö зэв надзöн?  

Мыйла овлам скöрöсь ми да лёкöсь?  

Мыйла дзоридз юр оз сiм дзик некор?  

Мыйла мöдысь кодзув часыс оз нин овлы?  

Мыйла би оз кусöд кöдзыд турöб?  

Би оз кус, оз кус сiйö и йöзын?  

 

Юав налысь, кодъяс тэысь бурöсь.  

Юав кулöмалысь. Ловъяяслысь юав.  

 

Сöмын некор эн юась тэ налысь,  

кодi юсö вуджис кöсйытöгыс, тöдтöг.  

Пемыд пытшкас вошис налöн туйыс.  

Эскы меным, дзик веськодь нин налы, -  

кывтiс пыжа биöн али битöг.  

сiдзкö, найö вошисны дзик тöдтöг.  

 

Комиöдiс Нина Обрезкова 

Карл Ристикиви (Karl Ristikivi) (1912-1977) 
 

Sing me a song of a lad that is gone,  

say, could that lad be I? 

 

Аркадия туй вылын тшöтш жö ме вöлi,  

мед кöть и пывсянын чужсьöм.  

Бара кöть ветла на, том зонлы – вöля,  

Юрад на шутьлялö тöлыс.  

Маршаллöн скипетрыс сьöрсьым.  

 

Сöмын ме тöда, мый воштi нин, воштi  

туйсö ме вывтi нин важöн.  

Аслам нин вынъясöн бöр сiйöс корсьны  

вошöм нин туйöс бöр корсьны  

абу ни вынöй, ни гажöй.  

 

Кöть кодарö муна, куш быдлаын ва,  

ва да куш бокъяса крежъяс.  

Мунöма пыжаыс, нуöма ва,  

мунiгас сьылöма, водзын пö ва,  

сьылансьыд кывъяс он вежлав.  

 

Тадзи ме пукала, збыльысь ог тöд,  

ачымöс ёрны-ö, олöм.  

Сöмын эн висьталöй, татшöм пö рöд,  

татшöм пö олöмыс… Некод оз тöд  

кутшöмджык горт воштан лолыс.  

 

Комиöдiс Нина Обрезкова 

Керсти Мерилаас (Kersti Merilaas) (1913-

1986) 
 

 

КЫТШ ДА КРЕСТ  
 

Öнi веськодь нин, кöнi овны,  

став оланiныс öнi бур;  

Ветлöдлыны стенмысь-бердö,  

кытшлавны узян места гöгöр,  

либö кыпöдчыны сынöдас.  

 

Став йитöдыс орласис, тешкодь  

асьтö кывны дзик мездöн,  

дзикöдз мездöдчи кадсьыс,  

дзикöдз оровтчи мусьыс.  

 

Шöйтi йöй нисьö прöсуж,  

киын сумка да бедь,  

менö кытшалö сöмын  

ловтöм куш степ.  

Чусалöм тэнад кок туй,  

гöгöр пемыд да куш,  

колöк, тан вöлi гортöй, – 

тэтöг овны ог куж.  

 

Муыс бергалö водзö,  

он тай бергöдчыв бöр;  

öнi ме гöгöр сöмын  

некор мунлытöм вöр.  

 

Войся енэжыс отсалö  

кисьтны кодзула зэр.  

Öнöдз тюрмаын пукалi, –  

öнi мездысьöм вер.  

Вöрса пемыдыс кытшалö,  

нюрлöн тан пом ни дор,  

вöлiн танi кö, мусаöй, –   

вöлiс тан менам горт.  

 

Бара выльлаö вöтлö  

менö тэрмасьысь кад:  

Öтнас пелысьöй сотчö,  

гажтöм аръялысь сад.  

Шонтö аръявыв шондi  

идöн тырöм лöнь ыб,  

арыс ид пытшкас кондöм,  

кылö сурымлöн гы.  

 

Тайö гöрд пелысь дорсьыс  

весиг воськов ог мун;  

Тaлун вежöртi – коркö  

вöлi тан чужан му.  

 

(1981) 

Комиöдiс Нина Обрезкова 

Хандо Руннель (Hando Runnel) (1938) 
 

 

ТАЛУН МЕ ГИЖА КЫВБУРЪЯС  
 

Вой кöттшöб гижа кывбуръяс,  

татшöм менам удж.  

Радла, кор артмöны выль кывбуръяс.  

Тэ узян, а менам – удж.  

 

Тэ узян, тэ виччысян чужпосниöс,  

менö нин тэ сэтшöма он вит.  

Мед эськö, мед сетас Енмыс чужпоснисö, -  

менö нин тэ сэтшöма он вит.  

 

Вой кöттшöб ме öткöн гижа кывбуръяс,  

гашкö, тайö и уджнас шуны оз позь.  

Вой кöттшöб гижны кывбуръяс.  

Тэ узян, тэ виччысян чужпосниöс.  

 

…Кага чужтöдзыс кö эськö  

му вылас дзикöдз бырас лöглуныс.  

 

Комиöдiс Галина Бутырева 

Паул-Ээрик Руммо (Paul-Eerik Rummo) 

(1942) 

 

 

МИ КУТЧЫСЯМ ÖТЛАЫН  
 

Шызьöдöм мазi рой моз зiам  

öта-мöдкöд орччöн  

повтöг вуджам бушкола саридз  

повтöг вуджам бушкола саридз  

кодi лёкысь усьласьö ми вылö  

ми вуджам бушкола саридз  

и миян оз ков некутшöм пыкöд  

миян öтувъя кöсйöмъясысь öтдор  

öта-мöдлöн пельпомъясысь öтдор  

и миян оз ков некутшöм пыкöд  

миян öтувъя кöсйöмъясысь öтдор  

öтвылысь ми вермам видзны  

ассьыным öтувъя кöсйöмъяссö,  

и весиг бушкола саридз оз торк найöс  

 

Ме кöсйи гöгöрвоны небыд тöврусö  

кодi сьöлöмсяньыс сывъявлö тэнö  

ме кöсъя восьлавны тэнад кок туйöд  

и сулавны му вылас, кöн сулавлiн тэ  

и сулавны му вылас, кöн сулавлiн тэ  

и мöвпавны, мый став му шарсö  

Енмыс лöсьöдлöма  

сöмын радейтöм вылö  

 

Тэ радейт менсьым синъясöс  

кöн став пыдöстöм енэжыс  

тэ сьыв менсьым кывбуръясöс  

кодöс кыöма менам сьöлöм везъясысь  

кор виччысьтöг шымыртлас  

морöсöс шоглун  

и чужтö сьыланкыв  

сьöлöм везъясысь кыöм сьыланкыв  

вермам-ö ми сэк  

кольччыны öта-мöдкöд орччöн  

вермам-ö шызьöдöм мазi рой моз  

кутчысьны öтлаын  

и вуджны саридз  

 

Комиöдiс Галина Бутырева 

Дорис Карева (Дорис Карева) (1958) 

 

*** 
 

Помтöм олöм сувтас,  

кор дзикöдз янсалам.  

 

Пуяс пыр, бушков пыр  

кылö на олöмыслöн йöлöгаыс.  

 

Кылö на биа-пöсь ловшыыс,  

вирлöн кыввортöм нöйтчöмыс.  

 

Сэк олöмыс лоö помтöм,  

кор пасьмунöны и тайö öдзöсъясыс.  

 

Комиöдiс Галинa Бутыревa 

 

 


